
GOUVÈNÈ CUOMO ANONSE WOUT STATE ROUTE 23 KI NAN KONTE GREENE 
COUNTY PRAL RE-LOUVRI LENDI 

 

Twonson sou Distans Senk (5) Mil Ki te Domaje Anpil la Te Rekonstwi nan Mwens Pase  
Twa (3) Mwa 

 

Jodi a, Gouvènè Andrew W. Cuomo te anonse State Route 23 ki nan konte Greene County pral 
relouvri pou sikilasyon an nan lendi. Wout la te detwi nan dlo inondasyon Siklòn Irene ak Tanpèt 
Twopikal Lee.  
 

Pwojè a te reyalize nan mwens pase twa (3) mwa nan efò Gouvènè a pou fè reparasyon pi vit sou 
wout ak pon ki te domaje nan dènye siklòn ak tanpèt twopikal sezon lete a.  
 

Gouvènè Cuomo di konsa, “Apre inondasyon an te detwi Route 23 nan sezon lete pase sa a, nou 
te deplwaye tout resous disponib eta a pou asire koneksyon enpòtan sa a ki nan konte Greene 
County ta kapab re-louvri san pèdi tan. Mwen kontan poutèt efò konsantre ak rapid nou yo sou 
wout sa a ap fè wout sa a pral louvri lendi pou Nouyòkè yo yon fwa ankò, epitou mwen di mèsi 
pou kontraktè yo ak ekip konstriksyon yo pou travay di yo sou pwojè sa a.” 
 

Joan McDonald, Manm Komisyon Depatman Transpò Eta New York, di konsa, “Konseptè yo, 
ekip antretyen nou yo ak kontraktè nou yo te travay san pran souf pou fè machin sikile ankò nan 
zòn inondasyon yo te ravaje nan konte Greene County ak toupatou nan Eta New York kote 
sistèm otowout ak pon yo te pran anpil gwo domaj. Reyalizasyon yon rekonstwiksyon konplè 
wout la nan mwens pase twa (3) mwa se yon kokennchenn rekò pou nou ak pou kominote a ki 
depannde twonson wout sa a pou vwayaj yo toulejou.” 
 

Wout la, ki te fèmen ant County Road 63 (West Settlement Road) ak State Route 23A ki nan 
Prattsville, te repare nèt nan yon pwojè $1,5 milyon dola, epi se Rifenburg Construction of Troy, 
nan konte Rensselaer County ki te egzekite pwojè a. Travay rekonstwiksyon Route 23 te 
kòmanse nan dat 26 septanm.  
 

Seksyon wout ki sou distans senk (5) mil lan te domaje okòmansman pandan Siklòn Irene nan 
dat 28 out, men li te detwi nèt nan dlo inondasyon Tanpèt Twopikal Lee nan 10 jou apre. Pòsyon 
wout la te ale, epi li te dwe rebati nèt. Ekip yo te repare liy vwayaj ak miray sekirite yo, yo te 
ranplase ray yo ak pasaj idwolik yo, yo te chanje pozisyon liy sèvis piblik yo, epitou yo te repare 
miray pwoteksyon kont kouran dlo yo.  
 

Toupatou nan eta a, plis pase 400 twonson wout ak pon te fèmen akòz domaj inondasyon an te 
lakòz sou yo, epitou yo te repare ak relouvri nan kèk tan apre. Se sèlman de (2) seksyon wout la, 
ki gen ladan twa (3) pon, ki rete fèmen pou sikilasyon an. Nou prevwa Route 103 ki nan Kalfou 
Rotterdam, konte Schenectady County, pral louvri nan mwa janvye 2012, epitou Route 42 ki nan 
Lexington, konte Greene County, pwograme pou relouvri nan mwa fevriye 2012. 

